
Қазақ қызы болғаныңа мақтанамын 

Шыр етіп дүниеге келген сәттен бастап, ана әлдиімен дүние есігін ашатын қазақ 

халқы үшін поэзияның орны ерекше. Поэзия дегеніміз пайымы кең дүние. Сол поэзия 

патшалығында талықсып атар таңдарын жырларымен жалғаған, күрсінген бедеу бейбақты 

жырыменен емдеген, ғашықтардың жүрегін оттай жандырған, қыз да болса Махамбеттей 

наркескен ақын - Фариза Оңғарсынова. Ендеше, Фариза апамызша айтатын болсақ, 

поэзия: 

Поэзия дегенің – халық қаны, 
қасіреті, мұрасы, жарық таңы; 
Ол –  

сезімнің оралмас мөлдірлігі, 
уақыт шаңын бойына дарытпады. 
 
1967 жылы "Бұлбұл"- деген атпен тұңғыш жыр кітабы жарық көреді. "Маңғыстау 

монологтары", "Мазасыз шақ", "Мен сенің жүрегіңдемін", "Шілде",  "Сенің махаббатың", 

"Дауа" атты кітаптары жарық көрген. 

«Дауа» кітабы  өр тұлғалы қазақ ақыны Фариза Оңғарсынованың таңдамалы 

өлеңдерінен тұрады. Бүгінгі заманның басты талабы өр рухты, елін-жерін сүйетін, салт-

дәстүрді берік ұстанып, құрмет тұтатын, жүрегі сүйіспеншілік пен ерлікке тола, әділетті 

де, мәдениетті, халқы мен тілі үшін жан беруге даяр жастар даярлау болса, бұл кітаптан 

осы қасиеттің барлығын көруге, үйренуге болады. Қасиетті өнерді өз баласындай аялай 

білген ақынның жырларын оқи отырып, таңданбасқа, тамсанбасқа амалың жоқ.  

Соқпағы мен бұралаңы көп ақындық жолдың қайыспас қайсарлық пен темірдей 

төзімді талап ететін қиындықтары баршамызға аян. Жаны нәзік қыздың жанын жаншып, 

сағын сындырмақ болғаны да мәлім. Біз оны ақын қыздың анасымен сырласуынан 

көреміз: 

Жүрмін, ана, 
көп жаннан сағым сынып, 
қиналамын кетердей жаным шығып. 
Мен ешкімге зұлымдық жасамадым, 
қайта 

қолымды ұсындым барымша ұғып. 
 

Бірақ, Фариза қыз шыдады. Ақындықтың кедергісі көп жолдарында, қуатты өлеңін 

қанат етті.  

Жыр –  
менің жалғыз тарланым, 

аялап өтер ардағым, 
талықсып атар таңдарым, 
Айымдай жалқы арман-үн; 
қарқылдай берсін қарға мың, 



бұрқатсын боран-шаңдарын, 
тарттырсын дүлей зардабын –  
жанымды жырмен жалғарым, 
өзімді соған арнадым. 
 
Поэзия жолына кездейсоқ келмегенін, өмірінің айнымас бір бөлшегі екендігін 

дәлелдеді. 

Фариза апамыздың өлеңдері жігерді шыңдап,өзіңе сенім, күш-қуат береді. 

Өлеңдерінде қазақ қыздарының ер жігіттерімізден күш-қуат жағынан басым бола алмаса 

да, рухани болмысы жағынан жоғары бола алатынын көрсетеді. Және жігіттеріміздің 

жігерін қамшылап: батыл, қайтпас, шыншыл, Исатай мен Махамбеттей өр тұлғалы, 

бірсөзді, жеті қырлы, бір сырлы болуға үндейді. 

Ат мінсем құйындатып 
Қалмаймын жігіттерден. 
Айтыссам жиында, тек 
Жеңістен үміттенем. 
 
Жіңішке жол, қадамым 
Қызбын деп жасымадым. 
Әзілмен бозбаланың 
Аузын ашырмадым. 
 
Жеңе алмас сорлы бала 
Тағылау қыр үркегін! 
Қүй тартсам домбырада 
Динаны тірілтемін. 
 
Іздеймін батыр мықты 
Көз салып үміткерге; 
Мендегі батылдықты 
Бермепті жігіттерге!  
 «Көркем сөз майданында ақынға, жазушыға, еркекке, әйелге, кәріге, жасқа деп 

шектеліп қойылған саржайлау да жоқ, құлазыған қу дала да жоқ. Ащы көл де ортақ, тұщы 

көл де ортақ. Ғарышқа дейінгі биіктік те ортақ. Ерлік, батылдық, адалдық, ұяттылық, 

арлылық, намысқойлық сияқты адамгершілік-азаматтық қасиеттердің бәрі де ортақ»,-

дейді Ғ.Мүсірепов. Соның ішіне махаббат сезімі де жатады. Апамыздың махаббат 

тақырыбындағы өлеңдерінен нағыз қазақ қызына тән ақылдылық, сұлулық, ибалылық пен 

инабаттылық, өзіне тән қайсарлық сезіліп тұрады. 

Қыздардан өрлік қалған ба- 
құлай сүйсе де, шектелген: 
сен алғаш сүйіп алғанда, 
ашуланған боп кеткем мен... 
Немесе: 

Перронға шықтың, қарадың. 
Тұрсың ба мені қия алмай. 



Сыр ашпай қалай қаламын, 
Асылым дер ме ем ұялмай. 
 
Айта алмай қалдым. Жалынға  
Өртеніп кеудем тұрды-ау бір... 
Қалды да қойды жанымда 
жауғалы тұрған бір жаңбыр. 

Қыз сезімінің тілмен айтып жеткізе алмас тұстарын, сезім пернелерін дәл басып 

бергенде, жүрегіңнің дүрсілі жиілері сөзсіз: 

Жүрегі алқынады, 
ауған бұған жігіттің бар құмары. 
Қайратты қол беліне тиген сайын 
тұла бойы тұрғандай балқығалы. 
 
Көрмеген бе дәл мұндай «сынға» түсіп, 
әлде киім кеудесін тұр ма қысып, 
бас айналды, 

вальске дөңгелесе, 
қалады тек кеуделер тіл қатысып. 
 
Жүрек баяу соғатын қалыптағы 
алып-ұшып жөнеді – бар ұққаны. 
Айналада-ақ мұнар, екеу ғана 
теңіз-сезім төсінде қалықтады. 
 
Қымсына ма, әлде сәл қорғана ма, 
сезім өткізгіштей ме қолдар ана... 
Күйеуінің жанына отырғызды, 
есін жиды келіншек сонда ғана. 
 
«Арқалы ақындардың мінездері шатақ болады дейді  ғой жұрт. Фаризаның өлеңдері 

алапат, бұрын-соңды қазақ поэзиясында дәл осылай өлең жазған қыз болған емес. Жыр 

жолдарын оқып, таңданғаннан, сүйсінгеннен талып қала жаздадық. Енді өзін көріп 

отырмыз. Өлеңдері теңіздің тасқынындай болғанмен, өзі тым бұйығы секілді...» -дейді, 

Ш.Мұртаза. 

Фариза қыз жалынып, жағымпаздануды білмейтін, оқырмандары өздері іздеп жүріп 

табатын ақын. 

 

Қуанышпен қарсы алатын атқан таңын, 

Қазақ қызы болғаныңа мақтанамын! 

Ақын болғым келеді менде өзіңдей, 

Мен сырымды өзіңе ақтарамын. 


